
 
 
Adroddiad i’r:    Cyngor Llawn    

Aelod Arweiniol / Swyddog:   Cynghorydd Hugh Evans / Gary Williams, 

Teitl:      Adolygu’r Cyfansoddiad  
 

 
1. Beth ydy byrdwn yr adroddiad?  
 

Un o ffrydiau gwaith y Bwrdd Gweddnewid Busnes ydy adolygu Cyfansoddi y 
Cyngor ac mae cylch gwaith y Pwyllgor Llywodraethu Corfforaethol yn cynnwys 
gwneud cynigion ar gyfer newidiadau i’r Cyfansoddiad.  Y Cyngor llawn fydd yn 
penderfynu a ddylid mabwysiadu’r Cyfansoddiad diwygiedig yn derfynol.  

 
2. Beth ydy’r rheswm am gyflwyno’r adroddiad hwn?   
 

Hysbysu’r Aelodau am ganlyniadau’r broses ymgynghori hyd yma a’r meysydd 
lle’r awgrymwyd newidiadau. Gofynnir i’r Cyngor ystyried trosolwg y newidiadau 
arfaethedig yn yr adroddiad hwn, cyn cyfarfod o’r Cyngor lle bydd y 
newidiadau’n cael eu trafod yn fanwl. Bydd yr Aelodau’n cael copi o’r 
Cyfansoddiad newydd drafft yn y cyfarfod hwnnw yn y dyfodol, ac yn cael cyfle i 
ystyried y manylion yn y ddogfen. Mae’r gwaith o lunio’r fersiwn ddrafft yn 
digwydd ar hyn o bryd, ac mae’r Aelodau wedi gwneud cais am fersiwn sy’n 
amlygu’r newidiadau (‘tracked changes’) pan fydd y newidiadau’n cael eu 
hystyried yn fanwl.   

 
3. Beth ydy’r argymhellion? 
 
3.1 Bod y Cyngor: 
 

(i) yn nodi cynnwys yr adroddiad a’r adborth gan Aelodau o’r gweithdy 
Adolygu’r Cyfansoddi a gynhaliwyd ar 24 Ionawr 2012.   

(ii) yn ystyried yr amlinelliad newidiadau arfaethedig i’r Cyfansoddiad ac yn 
argymell bod y Swyddog Monitro yn bwrw ymlaen â drafftio’r newidiadau 
fel y gall yr Aelodau weld y drafft llawn mewn cyfarfod arbennig 
arfaethedig o’r Cyngor ym mis Mawrth 2012.   

 
4. Manylion yr adroddiad  
 
4.1 Mae’r Pwyllgor Llywodraethu Corfforaethol wedi derbyn adroddiadau rheolaidd 

ynghylch adolygu’r Cyfansoddiad. Pwrpas yr adroddiad hwn ydy darparu 



trosolwg i’r Aelodau, yn enwedig yr Aelodau nad oeddynt yn medru bod yn 
bresennol yn y gweithdy ar 24 Ionawr 2012, ynghylch y newidiadau arfaethedig.  
 

4.2 Roedd ugain Aelod yn bresennol yng ngweithdy Adolygu’r Cyfansoddiad ar 24 
Ionawr. Cyflwynwyd cyflwyniad i’r gweithdy, ac mae copi ohono ynghlwm yn 
Atodiad 1. 
 

4.3   Cafwyd trafodaeth ymhlith yr Aelodau a oedd yn bresennol yn y gweithdy ar y 
meysydd yn y cyflwyniad. Roedd yr adborth gan Aelodau fel a ganlyn: 

 
4.4 Y Cynllun Dirprwyo  
 

Hysbyswyd yr Aelodau bod y rhan fwyaf o’r dirprwyo i swyddogion a gynhwysir 
yn y Cyfansoddiad yn ddirprwyo i’r Prif Weithredwr, sydd wedyn yn medru 
trosglwyddo’r awdurdod i swyddogion eraill. Cynigiwyd i’r Aelodau, a gytunodd 
â’r cynnig, y dylai’r Cyfansoddiad fod yn fwy tryloyw ac y dylai’r cynllun dirprwyo 
gynnwys manylion y Penaethiaid Gwasanaeth y rhoddwyd pwerau dirprwyedig 
iddyn nhw.   
 

4.5 Cynigiwyd i’r Aelodau y dylid nodi’r dirprwyo generig i’r Prif Weithredwr a’r 
Cyfarwyddwyr Corfforaethol, gyda dirprwyo penodol i Benaethiaid Gwasanaeth 
yn cael ei nodi naill ai mewn tabl neu ar ffurf rhestr fel y gall unrhyw swyddog, 
Aelod neu aelod o’r cyhoedd adnabod yn rhwydd pa swyddog oedd ag 
awdurdod i gymryd pob gweithred ddirprwyedig. Pwysleisiwyd wrth yr Aelodau 
mai pwrpas cynllun o’r fath fyddai gwneud yr hyn sy’n bodoli eisoes yn fwy 
agored a thryloyw, ac nid i greu pecyn newydd o bwerau dirprwyedig. Cytunodd 
yr Aelodau y dylai’r cynllun dirprwyo fod yn fwy tryloyw.     
 

4.6 Fel rhan o’r cyflwyniad, rhoddwyd enghreifftiau i Aelodau o bwerau dirprwyedig i 
Aelodau Cabinet; roedd rhai ohonynt yn eglur iawn a rhai o bosibl yn cael eu 
dyblygu rhwng portffolios Cabinet. Cytunodd Aelodau y dylid adolygu eglurder 
disgrifiad portffolios yn y Cyfansoddiad er mwyn osgoi dyblygu pwerau 
dirprwyedig. 

 
4.7 Disgrifiad Swyddogaethau  
 

Mae Rhan 3 y Cyfansoddiad cyfredol yn darparu disgrifiad o swyddogaethau’r 
awdurdod, ac yn disgrifio’r swyddogaethau hynny a weithredir gan y Cyngor a’r 
rhai a weithredir gan y Cabinet.  Mae’r Cyfansoddiad cyfredol yn cyfeirio at 
reoliadau sydd wedi eu diweddaru yn ddiweddarach ac yn disgrifio  
swyddogaethau trwy gyfeirio at y rheoliadau.  Nid yw geiriad y Cyfansoddiad yn 
ei gwneud yn glir i swyddog, Aelod neu aelod o’r cyhoedd pa rai sy’n 
swyddogaethau’r Cyngor a pha rai sy’n swyddogaethau’r Cabinet, heb gyfeirio 
at y rheoliadau. Cynigiwyd i Aelodau y dylai Rhan 3 y Cyfansoddiad restru’r 
swyddogaethau hynny sy’n swyddogaethau’r Cyngor, y swyddogaethau hynny 
sy’n swyddogaethau “dewis lleol”, y swyddogaethau hynny a weithredir gan y 
Cabinet neu’r Cyngor Llawn gan ddibynnu ar yr amgylchiadau, a’r 
swyddogaethau hynny sy’n gyfrifoldeb y Cabinet. Bydd hyn yn gwneud y 
Cyfansoddiad yn fwy swmpus, ond bydd yn rhoi mwy o eglurder i swyddogion, 



Aelodau, ac aelodau’r cyhoedd. Cytunodd yr Aelodau yn y gweithdy y dylid 
drafftio’r rhan hon o’r Cyfansoddiad yn y fformat hwn. 
 

4.8 Cylch Gwaith Pwyllgorau    
 
Hysbyswyd yr Aelodau yn y gweithdy am y meysydd yr oedd angen eu 
diweddaru. Mae angen diweddaru rhestr pwerau’r Pwyllgor Trwyddedu er mwyn 
cynnwys cyfeiriadau at Ddeddf Hapchwarae 2005. Hefyd mae angen newid 
cylch gwaith Llywodraethu Corfforaethol i gynnwys cyfeiriadau at bresenoldeb a 
hyfforddiant aelodau. Byddai’n rhaid adolygu cylch gwaith y Pwyllgor Cynllunio 
hefyd i sicrhau bod y pwerau a ddisgrifir yn y cylch gwaith yn gyfredol. 
Cytunodd yr Aelodau â’r newidiadau arfaethedig hyn. 
 

4.9 Rheolau Gweithdrefnau Contract  
 
Fel rhan o’r cyflwyniad i Aelodau, rhoddwyd gwybodaeth iddynt ynghylch yr 
hyblygrwydd cynyddol allai fod ar gael mewn perthynas â gwasanaethau “Rhan 
B”. Roedd yr Aelodau’n fodlon i’r rheolau gweithdrefnau contract gael eu newid 
yn unol â hynny. O ran y Pwyllgor Agor Tendrau, roedd yr Aelodau o’r farn nad 
oedd yn ofynnol i’r Aelod Arweiniol fod yn bresennol cyn belled ag y bo 
arolygaeth annibynnol a rhagofalon digonol yn eu lle.   
 

4.10 Rhyddid Gwybodaeth   
 
Rhoddwyd esboniad i Aelodau o’r cysyniad o Banel Rhyddid Gwybodaeth yn 
cynnwys swyddogion wedi’u hyfforddi’n benodol i ymdrin â cheisiadau rhyddid 
gwybodaeth. Diben y Panel fyddai sicrhau cysondeb wrth benderfynu pa 
geisiadau y dylid eu heithrio rhag eu datgelu. Mewn awdurdodau eraill lle mae 
Panel Rhyddid Gwybodaeth yn bodoli, y Panel yw’r unig gorff sydd â’r hawl i 
eithrio unrhyw wybodaeth rhag cael ei datgelu. Canlyniad hyn yw bod 
gwybodaeth yn fwy tebygol o gael ei chyhoeddi gan y byddai dull 
corfforaethol cyson ar waith wrth drafod eithriadau. Cytunodd Aelodau y byddai 
Panel Rhyddid Gwybodaeth yn syniad da ac y dylid disgrifio Panel o’r fath yn 
briodol yn y Cyfansoddiad.   
 

4.11 Aelodau 
 
Fel rhan o’r cyflwyniad, hysbyswyd yr Aelodau yn y gweithdy o’r safbwyntiau a 
fynegwyd gan y Pwyllgor Llywodraethu Corfforaethol yn ei gyfarfod blaenorol, 
sef y dylid bod disgwyl i Aelodau fynychu mwy na’r isafswm statudol o 
gyfarfodydd, ond ei bod yn anodd pennu ffigwr. Roedd yr Aelodau’n cytuno y 
dylid bod disgwyl iddynt fynychu cyfarfodydd, fodd bynnag, mynegwyd 
safbwyntiau ynghylch gallu Aelodau o gefndiroedd gwahanol, e.e. rhai sydd 
mewn cyflogaeth llawn amser, i fynychu cymaint o gyfarfodydd ag eraill. 
Hysbyswyd Aelodau y byddai’r system Modern.gov. a fydd yn cael ei chyflwyno 
yn fuan yn darparu ffigurau presenoldeb yn awtomatig mewn modd cyhoeddus.   
 

4.12 Fel rhan o’r cyflwyniad, hysbyswyd yr Aelodau am safbwyntiau’r Pwyllgor 
Llywodraethu Corfforaethol ynglŷn â gwneud hyfforddiant ynghylch cynllunio a’r 
cod ymddygiad yn orfodol. Gofynnwyd i’r Aelodau am eu barn ynghylch pa 



feysydd hyfforddiant eraill ddylai fod, neu a allai ddod yn orfodol. Cytunodd yr 
Aelodau y dylai hyfforddiant ynghylch cynllunio a’r côd ymarfer fod yn orfodol. 
Gwnaethpwyd awgrym pellach y dylid hefyd gwneud rhyw fath o hyfforddiant ar 
ariannu llywodraeth leol yn orfodol ond ni awgrymwyd unrhyw feysydd eraill.  
  

4.13 Cafwyd trafodaeth ynghylch y gofynion yn y cod ymddygiad i gofrestru rhoddion 
a lletygarwch. Hysbyswyd yr Aelodau bod nifer o awdurdodau yn nodi swm 
ariannol yn eu cod ymddygiad fel nad oes rhaid cofrestru rhoddion a lletygarwch 
sydd yn is na’r swm hwn. Nid yw’r cod ymddygiad cyfredol yn Sir Ddinbych yn 
nodi unrhyw ffigwr sy’n golygu y gallai Aelodau yn dechnegol fod yn torri 
rheolau pe byddent yn derbyn unrhyw roddion a lletygarwch o ba bynnag werth 
ond ddim yn eu cofrestru. Y farn gyffredinol yn y cyfarfod oedd y byddai’n 
briodol newid y côd ymddygiad i alluogi Aelodau i dderbyn rhoddion a 
lletygarwch gwerth hyd at £25 heb fod angen cofrestru hynny. 
 

4.14 Disgrifiadau rôl Aelodau  
 
Rhoddwyd copïau o ddisgrifiadau rôl drafft Aelod ac Arweinydd Grŵp i Aelodau 
yn y gweithdy. Mae’r holl ddisgrifiadau rôl arfaethedig ynghlwm yn Atodiad 2.  
 

4.15 Trafododd Aelodau gynnwys y disgrifiad rôl gan godi nifer o faterion. Roedd y 
mater cyntaf yn ymwneud â’r gofyniad i fynychu’r holl gyfarfodydd perthnasol. 
Gofynnwyd y cwestiwn a oedd diffiniad o “gyfarfodydd perthnasol”. Agwedd 
arall o’r disgrifiad rôl a oedd yn achosi peth pryder i rai Aelodau oedd y 
cyfeiriad at werthusiad blynyddol i Aelodau. Awgrymodd yr Arweinydd yn y 
cyfarfod nad oedd y gwerthusiad o reidrwydd yn broses lle byddai Aelodau yn 
cael eu barnu o ran eu heffeithiolrwydd neu ddiffyg effeithlonrwydd, ond yn gyfle 
i Aelodau adnabod meysydd lle yr hoffent gefnogaeth neu hyfforddiant neu 
ddatblygiad i’w cynorthwyo i gyflawni eu dyletswyddau. Cytunwyd y byddai’r 
Pennaeth Moderneiddio Addysg, a oedd wedi bod yn drafftio’r disgrifiadau rôl 
yn barod ar gyfer y Cyngor newydd, yn cael ei hysbysu am y materion a 
godwyd gan Aelodau.   
 

4.16 Protocol Hunan Reoleiddio 
 
Cafwyd trafodaeth ymhlith Aelodau ynghylch cynnwys y Protocol Hunan 
Reoleiddio i ymdrin â chwynion is na’r trothwy yn y cod ymddygiad ar sail fwy 
lleol, lle bo’r cwynion hynny wedi’u gwneud gan Aelod o’r Cyngor Sir yn erbyn 
Aelod arall. Roedd Aelodau o’r farn bod hyn yn beth da gan gadarnhau y dylid 
cynnwys y protocol yn y Cyfansoddiad. 
 

4.17 Cabinet 
 
Fel rhan o’r cyflwyniad, rhoddwyd gwybodaeth i Aelodau ynghylch y broses o 
wneud penodiadau i’r Cabinet. Ar hyn o bryd, mae Cabinet Sir Ddinbych yn 
wleidyddol gytbwys. Mae’r Arweinydd yn gallu penodi Cynghorwyr i’r Cabinet ar 
ôl ymgynghori ag arweinyddion y grwpiau gwleidyddol. Os yw grŵp 
gwleidyddol yn gwrthod cymryd unrhyw rai, neu eu holl seddi yn y Cabinet ar 
adeg penodi’r Cabinet, mae’r Arweinydd yn gallu penodi Cynghorwyr i lenwi’r 
seddi gwag yn dilyn ymgynghoriad pellach ag arweinyddion y grwpiau 



gwleidyddol. Ni fydd rheolau cydbwysedd gwleidyddol yn berthnasol wrth lenwi 
seddi gwag o’r fath.   
 

4.18 Nid oes unrhyw reidrwydd cyfreithiol i’r Cabinet fod yn wleidyddol gytbwys. Mae 
Adran 24 Deddf Llywodraeth Leol 2000 yn eithrio cyrff gweithredol rhag 
cydbwysedd gwleidyddol. 

 
4.19 Hysbyswyd yr Aelodau o gynnig a oedd wedi codi yn ystod yr ymgynghori ac a 

oedd wedi’i roi gerbron Gweithgor Adolygu’r Cyfansoddiad sef na ddylai rheolau 
cydbwysedd gwleidyddol fod yn berthnasol i’r Cabinet gan y gallai hyn annog 
grwpiau i hollti gyda phosibilrwydd o greu nifer o grwpiau llai er mwyn ystumio’r 
rheolau ar gydbwysedd gwleidyddol. Y cynnig a wnaed i Weithgor Adolygu’r 
Cyfansoddiad oedd y dylai egwyddor cydbwysedd gwleidyddol fod yn 
weithredol wrth benodi i’r Cabinet, ond y dylai fod yn weithredol yn unig i 
grwpiau ag aelodaeth o 5 neu fwy. Ystyriwyd bod hyn yn cyd-fynd â chynigion 
Panel Annibynnol Cymru ar Gydnabyddiaeth Ariannol sydd wedi penderfynu y 
dylid talu cyflog Arweinydd Grŵp i arweinyddion grwpiau sydd â 10% neu fwy o 
aelodaeth yr awdurdod yn unig, a gyda chynllun lwfansau cyfredol Sir Ddinbych 
sydd ond yn talu lwfans Arweinydd Grŵp i arweinydd grŵp sydd â 5 neu fwy o 
aelodau. 

 
4.20 Daeth yn amlwg o’r drafodaeth yn y cyfarfod bod barn gyffredin y byddai hyn 

yn hyrwyddo sefydlogrwydd gwleidyddol yn y Cyngor. Roedd cytundeb 
ymhlith Aelodau y dylid cynnwys y cynnig hwn yn y Cyfansoddiad. 

 
4.21 Un maes a ddaeth i’r amlwg yn ddiweddar iawn ydy’r cyfle i ddiweddaru’r 

trothwyon ar gyfer dyfarnu contractau gan y Cabinet, o £250,000 i £1 miliwn. 
Cafodd y trothwyon cyfredol eu pennu yn ôl yn 2004 ac ni chawsant eu 
diweddaru ers hynny. Y trothwyon cyfredol ydy:    

 
 Hyd at £100,000 gan y Prif Swyddog  
 Rhwng £100,000 a £250,000 gan yr Aelod Arweiniol   
 Dros £250,000 gan y Cabinet  
 

Mae swyddogion yn treulio swm sylweddol o amser ar y broses o gymeradwyo 
dyfarnu’r contract yng nghyswllt contractau gwerth isel. Yn ychwanegol, byddai 
cynyddu trothwy’r Cabinet yn rhyddhau amser y Cabinet i ymdrin â materion 
gwerth uwch neu unrhyw faterion eraill. Y cynigion ydy dyfarnu contract: 

 
a) gan y Pennaeth Gwasanaeth, ar ôl ymgynghori â’r Prif Swyddog Cyllid, os 
ydy gwerth y contract yn is na £250,000 
b) gan yr Aelod Cabinet y mae’r gwasanaeth yn rhan o’i bortffolio, ar sail 
adroddiad gan y Prif Swyddog, os ydy gwerth y contract rhwng £250,000 a £1 
miliwn.   

 c) yn dilyn adroddiad i’r Cabinet os ydy gwerth y contract dros £1 miliwn.    
 
 Daeth y mater hwn i’r amlwg ar ôl cynnal y gweithdy felly, i fod yn deg, nid yw’r 

Aelodau wedi cael cyfle i drafod y mater hwn. Fodd bynnag, croesewir adborth 
gan y Cyngor llawn ar y cynnig hwn yn awr.    

 



 Gellir sicrhau’r Aelodau bod yr ymrwymiad cyfreithiol i gydymffurfio â 
chyfundrefn Gaffael yr Undeb Ewropeaidd yn parhau, ac nad yw’n effeithio ar 
lefelau dyfarnu mewnol y Cyngor.     

 
4.21 Siarad cyhoeddus 
 

Hysbyswyd yr Aelodau yn y gweithdy am weithdrefnau rhai awdurdodau eraill 
sydd yn caniatáu i aelodau o’r cyhoedd ofyn cwestiynau yng nghyfarfodydd y 
Cabinet a/neu’r Cyngor Llawn. Awgrymwyd bod y broses hon yn gyson ag 
uchelgais y Cyngor o fod yn nes at y gymuned. Esboniwyd wrth yr Aelodau y 
cyfyngiadau a roddwyd ar yr hawl i ofyn cwestiynau i’r Cabinet a/neu’r Cyngor 
mewn awdurdodau eraill, e.e. rhoi 7 diwrnod o ragrybudd o’r bwriad i ofyn 
cwestiwn, cyfyngiadau amser i bob aelod o’r cyhoedd sydd am siarad, a’r meini 
prawf ynghylch y materion pwnc a fyddai’n destun y cwestiynau.   
 

4.22 Roedd yr aelodau yn y gweithdy yn cytuno’n fras nad oeddynt eisiau gweld 
system o’r fath yn cael ei chyflwyno yn Sir Ddinbych. Teimlai’r Aelodau yn 
benodol mai’r Cyngor Llawn oedd yr unig lwyfan lle gallai llawer o Gynghorwyr 
siarad ar faterion, ac y gallai aelodau o’r cyhoedd gysylltu â Chynghorwyr i godi 
materion ar eu rhan. 

 
4.23 Protocolau 

 
Bu trafodaeth ymhlith Aelodau ynghylch y math o brotocolau y dylid eu cynnwys 
yn y Cyfansoddiad. Hysbyswyd Aelodau bod nifer o brotocolau yn bodoli; 
fodd bynnag, nid ydynt yn y Cyfansoddiad ar hyn o bryd ac felly mae’n 
bosibl na fydd rhai swyddogion/aelodau o’r cyhoedd yn gwybod eu bod yn 
bodoli. Un enghraifft o hyn oedd y protocol cynllunio a oedd eisoes wedi’i 
fabwysiadu gan y Cyngor Llawn ond nad oedd yn ymddangos yn y 
Cyfansoddiad. 
 

4.24 Ymhlith meysydd eraill sy’n addas i’w cynnwys fel atodiadau i’r Cyfansoddiad 
mae canllawiau i Aelodau ynghylch eu gweithgareddau ar gyrff allanol, a 
phrotocol a chanllawiau i Aelodau ynghylch eu hawliau i gael mynediad at 
wybodaeth. Byddai’r ddogfen hon yn mynd ymhellach na rhestru’r rheolau cael 
mynediad at wybodaeth yn unig. Ystyriwyd hefyd bod protocol hunan reoleiddio 
Aelodau yn nhermau’r côd ymddygiad hefyd yn brotocol a ddylid ei gynnwys fel 
atodiad i’r Cyfansoddiad. 

 
4.25 Hefyd holodd yr Aelodau gwestiynau ynglŷn â swyddogion ac eraill yn cysylltu 

ag Aelodau lleol ynghylch materion sy’n effeithio ar eu wardiau. Hysbyswyd 
Aelodau bod gan rai awdurdodau brotocol ar gyswllt ag Aelodau lleol fel 
atodiad i’w Cyfansoddiad, a theimlai Aelodau y byddai hyn yn syniad da gan y 
byddai’n rhoi canllawiau eglur yn y maes hwn i swyddogion ac Aelodau. 

 
4.26 Roedd Aelodau hefyd yn awyddus i gael eu hysbysu pan fyddai Gweinidogion, 

Aelodau Seneddol ac ati yn ymweld â’u ward, gan nodi bod angen eglurder 
ynghylch rolau cynrychiolwyr y Cyngor wrth fynychu ymweliadau o’r fath. 
Awgrymwyd y gellid cynnwys protocol yn ymdrin â’r materion hyn fel atodiad i’r 



Cyfansoddiad. Trafodwyd hyn ymhellach o ran rôl Cadeirydd y Cyngor wrth 
gyfarch ymwelwyr nodedig ac ati.  

 
4.27 Mesur Llywodraeth Leol Cymru  

 
Fel rhan o’r cyflwyniad, hysbyswyd Aelodau o’r meysydd y byddai’n rhaid eu 
diwygio yn y Cyfansoddiad yn sgil Mesur Llywodraeth Leol Cymru 2011. 
Hysbyswyd yr Aelodau yn y gweithdy bod angen i Lywodraeth Cymru gyflwyno 
canllawiau neu reoliadau ar lawer o’r materion hyn ac mae’r Canllawiau Drafft 
wedi eu cyhoeddi yn awr ar gyfer ymgynghori, a bydd y cyfnod ymgynghori yn 
dod i ben ar 30 Mawrth 2012. Hysbyswyd yr Aelodau y byddai’n rhaid diwygio’r 
Cyfansoddiad i adlewyrchu’r newidiadau a gyflwynwyd gan Fesur Llywodraeth 
Leol Cymru wrth iddynt ddod i rym.  
 
Cynigir bod Nodyn Briffio ar y canllawiau ar gael i Aelodau cyn y cyfarfod.   
 

4.28 Adolygu’r Cyfansoddiad yn barhaus 
 
Fel rhan o’r cyflwyniad, hysbyswyd Aelodau bod swyddogion yn credu y 
byddai’n briodol adolygu’r Cyfansoddiad yn rheolaidd, ac y dylai’r Cyngor Llawn 
wneud unrhyw newidiadau oedd eu hangen i’r Cyfansoddiad yn chwarterol 
neu’n flynyddol. Roedd yr Aelodau’n cytuno â’r awgrym hwn. 
 

5. Sut mae’r penderfyniad yn cyfrannu at y Blaenoriaethau Corfforaethol?  
 

Mae’r adolygiad yn ffurfio rhan o raglen gwelliannau corfforaethol y Bwrdd 
Gweddnewid Busnes, ac mae’n cyfrannu at y flaenoriaeth o Gyngor sy’n 
perfformio ar y lefel uchaf.   

 
6. Beth fydd yn ei gostio a sut fydd hyn yn effeithio ar wasanaethau eraill?  
 

Nid oes unrhyw oblygiadau i wasanaethau eraill o ganlyniad i’r adroddiad hwn.  
 
7. Pa ymgynghori a gynhaliwyd?  
 

Cynhaliwyd Gweithdy i Aelodau, anfonwyd holiaduron trwy’r post i’r holl Aelodau 
yn unigol, ymgynghorwyd yn eang â swyddogion ac mae Gweithgor a dau  
is-grŵp wedi cyfarfod yn rheolaidd.  
 
Ni nodwyd bod angen ymgynghori allanol.   

 
8. Datganiad y Prif Swyddog Ariannol  
 

Nid yw’n ofynnol.  
 
9. Beth ydy’r risgiau, ac oes yna unrhyw beth y gallwn ei wneud i’w lleihau?  
 

Mae yna fwy o risg os na chaiff y Cyfansoddiad ei ddiweddaru. Mae’n rhaid i’r 
Cyfansoddiad diwygiedig adlewyrchu’r gyfraith, a bydd nifer o swyddogion o 
wahanol ddisgyblaethau yn sicrhau ansawdd y ddogfen.   



 
10. Y pŵer i wneud y penderfyniad  

 
Mae Deddf Llywodraeth Leol 2000 yn ei gwneud yn ofynnol i’r Cyngor llawn 
fabwysiadu Cyfansoddiad.  

 
Gall y Pwyllgor Llywodraethu Corfforaethol wneud cynigion ar gyfer newidiadau 
i sicrhau bod y Cyfansoddiad yn parhau i alluogi’r Cyngor i ddarparu arweiniad 
eglur i’r gymuned mewn partneriaeth â dinasyddion, busnesau a chyrff eraill fel 
yr amlinellir yng Nghyfansoddiad y Cyngor. Mae’r Pwyllgor hwnnw yn gwneud 
argymhellion ffurfiol yn awr i’r adroddiad hwn gael ei gyflwyno gerbron y Cyngor 
llawn.  
 
 


